Монгол Улсын Их Хурлын 2011 оны намрын ээлжит чуулганы Төрийн байгуулалтын байнгын хорооны 2012 оны 2 дугаар сарын 8-ны өдөр /Лхагва гариг/-ийн хуралдаан 15 цаг 38 минутад Төрийн ордны “А” танхимд эхлэв.


УИХ-ын гишүүн Н.Энхболд ирц, хэлэлцэх асуудлын дарааллыг танилцуулж, хуралдааныг даргалав.

Хуралдаанд ирвэл зохих 21 гишүүнээс 12 гишүүн ирж, 57.1 хувийн ирцтэй байв. Үүнд:
Чөлөөтэй: Ө.Энхтүвшин
Өвчтэй: Э.Бат-Үүл, С.Ламбаа

Тасалсан: Н.Алтанхуяг, Ц.Батбаяр, Г.Баярсайхан, Д.Загджав, Д.Очирбат, Д.Энхбат 
Нэг.Байнгын хорооны даргыг сонгох тухай асуудал

Хэлэлцэж буй асуудалтай холбогдуулан Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Байнгын хорооны даргад нэр дэвшүүлэх асуудлаар УИХ-ын гишүүн Су.Батболд санал хэлэв.

Н.Энхболд:-УИХ-ын  гишүүн Су.Батболдын гаргасан Төрийн байгуулалтын байнгын хорооны даргаар УИХ-ын гишүүн Ж.Сүхбаатарыг улируулан сонгох саналыг дэмжиж байгаа гишүүд гараа өргөнө үү. 

Зөвшөөрсөн
9

Татгалзсан

2

Бүгд


11

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Н.Энхболд УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 41 минутад хэлэлцэж дуусав.

Хоёр.Зарим дэд хорооны бүрэлдэхүүний тухай
Хэлэлцэж буй асуудалтай холбогдуулан Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нар байлцав.

Ж.Сүхбаатар:-Сонгогчийн жагсаалт, бүртгэл, хяналтын дэд хорооны бүрэлдэхүүнийг батлах УИХ-ын тогтоолын төслийг дэмжиж байгаа гишүүд гараа өргөнө үү.

Зөвшөөрсөн
9
Татгалзсан

2
Бүгд


11
Гишүүдийн олонхийн саналаар дэмжигдлээ.

Өргөдөл, гомдлын дэд хорооны бүрэлдэхүүнийг батлах УИХ-ын тогтоолын төслийг дэмжиж байгаа гишүүд гараа өргөнө үү.

11

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг УИХ-ын гишүүн Ж.Сүхбаатар УИХ-ын чуулганы нэгдсэн хуралдаанд танилцуулахаар тогтов.

Уг асуудлыг 15 цаг 50 минутад хэлэлцэж дуусав.

Гурав.Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүд /хоёр дахь хэлэлцүүлэг/

  Хэлэлцэж буй асуудалтай холбогдуулан Сангийн яамны Төрийн нарийн бичгийн дарга Д.Баттөр, Төрийн байгуулалтын байнгын хорооны зөвлөх О.Тунгалаг, референт Д.Чагнаадорж нарын бүрэлдэхүүнтэй ажлын хэсэг байлцав.

Хуулийн төслүүдийн хоёр дахь хэлэлцүүлэгтэй холбогдуулан УИХ-ын гишүүн З.Энхболдын асуусан асуултад ажлын хэсгээс Д.Баттөр хариулж, тайлбар  хийв.

УИХ-ын гишүүн Ч.Сайханбилэг, Д.Лүндээжанцан нар санал хэлэв.

Ж.Сүхбаатар:-Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүдийн хоёр дахь хэлэлцүүлгийг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Төсвийн байнгын хороонд хүргүүлэхээр тогтов.
Хуралдаан 16.00 цагт өндөрлөв.
Тэмдэглэлтэй танилцсан:

ТӨРИЙН БАЙГУУЛАЛТЫН 

БАЙНГЫН ХОРООНЫ ДАРГА




Ж.СҮХБААТАР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ      
ХӨТЛӨГЧ







Ц.НАРАНТУЯА
УИХ-ЫН 2011 ОНЫ НАМРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 2012 ОНЫ 

2 ДУГААР САРЫН 8-НЫ  ӨДРИЙН ХУРАЛДААНЫ

ДЭЛГЭРЭНГҮЙ ТЭМДЭГЛЭЛ
Хуралдаан 15 цаг 38 минутад эхлэв.
Ж.Сүхбаатар:-Гишүүдийн амрыг айлтгаж, Байнгын хорооны хурлаа нээе. 
Өнөөдөр хэлэлцэх асуудлын төлөвлөгөөнд 3 асуудал орсон байгаа. 1.Байнгын хорооны даргыг сонгох тухай асуудал

2.Сонгогчийн нэрийн жагсаалт, бүртгэл хяналтын болон өргөдөл, гомдлын дэд хорооны бүрэлдэхүүний тухай асуудал

3.Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүдийн 2 дахь хэлэлцүүлгийг  хийнэ.

Ийм 3 асуудлыг хэлэлцүүлэхээр төлөвлөсөн байна. Хэлэлцэх асуудал дээр саналтай гишүүн байна уу? алга байна. Хэлэлцэх асуудлаа баталъя. 11-ээс 10.

Ингээд Байнгын хорооны даргыг сонгох тухай асуудал байгаа. Байнгын хорооны хуралдааныг УИХ-ын дэд дарга, манай Байнгын хорооны гишүүн Энхболд манай хуралдааныг даргална.

Н.Энхболд:-Хэлэлцэх асуудлынхаа дагуу Байнгын хорооны даргын сонгуулийн тухай асуудал ярья.

Хуулиар Байнгын хорооны гишүүдийн дундаас Байнгын хорооны даргад нэр дэвшүүлж, олонхийн саналаараа шийдвэрлэх ёстой. Бас нэг заалт байдаг. Байнгын хорооны даргыг нэг удаа улируулан ажиллуулж болно гэсэн хуулийн энэ заалт, зохицуулалт байгаа. Энэнтэй холбогдуулж санал гаргах гишүүд байна уу? Батболд гишүүн.

Су.Батболд:-Байнгын хорооны гишүүдийн өнөөдрийн амгаланг айлтгая. Төрийн байгуулалтын байнгын хорооны даргад өнгөрсөн хугацаанд бас Төрийн байгуулалтын байнгын хорооны даргаар ажиллаж байсан УИХ-ын гишүүн Ж.Сүхбаатарыг улируулан ажиллуулах саналыг гаргаж байна. Энэ асуудлыг бас УИХ дахь Монгол Ардын намын бүлэг ярилцаж, хэлэлцэж, дэмжсэн болно гэдгийг уламжилж байна.

Н.Энхболд:-Батболд гишүүнд баярлалаа. Өөр санал гаргах гишүүн байна уу? алга байна. Байнгын хорооны даргад Ж.Сүхбаатар гишүүний нэрийг дахин дэвшүүлж байна, улируулан ажиллуулах хуулийн заалт, бололцоо байгаа. 

Байнгын хорооноос УИХ-д санал, дүгнэлт оруулах ёстой. Төрийн байгуулалтын байнгын хорооны даргаар ажиллаж байгаа Ж.Сүхбаатарыг Байнгын хорооны даргаар улируулан сонгуулахаар Батболд гишүүний гаргасан саналыг дэмжье гэж байгаа гишүүд гараа өргөнө үү. 11-ээс 9. Олонхийн санал авчээ. Сүхбаатар гишүүнийг Байнгын хорооны даргаар улируулан сонгох шийдвэрийг Их Хуралд оруулахаар Байнгын хорооноос гаргалаа.

Санал, дүгнэлтийг би өөрөө нэгдсэн чуулганы хуралдаанд танилцуулна. Нэгдүгээр асуудлыг хэлэлцэж дууслаа. Сүхбаатар дарга үргэлжлүүлээд дараагийнхаа асуудлыг хэлэлцье.

Ж.Сүхбаатар:-Баярлалаа. Энхболд даргад. Мөн Байнгын хорооныхоо гишүүдэд улируулан сонгох саналыг дэмжсэнд талархаж байна. 

Дараачийнхаа асуудалд орохоос гадна манайд бас шинээр гишүүн орж ирсэн байгаа. Одхүү гишүүн Байнгын хорооны харьяаллаа сольж Аюулгүй байдал, гадаад бодлогын байнгын хороо руу шилжиж, З.Энхболд гишүүн Ардчилсан намын бүлгийн саналаар Төрийн байгуулалтын байнгын хорооны гишүүний харьяалалтай УИХ-ын чуулганаар шийдсэн байгаа. Гол шалтгаан нь Сонгогчдын нэрийн жагсаалт, бүртгэлийн дэд хороог бид нар байгуулна. Энэ дэд хороонд гишүүнээр орж ажиллах ийм учир шалтгаанаар харьяаллыг сольсон тухай мэдэгдсэн байгаа. З.Энхболд гишүүндээ ч гэсэн  манай Байнгын хороонд ер нь бараг эчнээ гишүүн, байнга шахуу орж байдаг. Жинхэлсэн явдалд баяр хүргэе гэж бодож байна.

Хоёрт, Сонгогчийн жагсаалт, бүртгэлийн хяналтын болон Өргөдөл, гомдлын дэд хорооны бүрэлдэхүүний тухай асуудлаа хэлэлцье. Энэ дэд хороог үндсэндээ УИХ-ын дэгийн тухай хуульд өөрчлөлт оруулсан бид нар, өнгөрсөн оны эхээр. Энүүгээрээ шинээр уг нь байгуулсан. Тэгэхдээ яг одоо бүрэлдэхүүнийг нь бид нар баталж, ажилд нь оруулж чадаагүй явсан. Өнөөдөр энэ асуудлаа хэлэлцье гэж бодож байна. Энэ дээр УИХ-ын тухай хуулийн 24.6-д УИХ-ын гишүүний халдашгүй байдлын болон ёс зүйн, өргөдөл гомдлын дэд хорооноос бусад дэд хорооны бүрэлдэхүүнд зөвхөн харьяалах Байнгын хорооны гишүүд орох бөгөөд дэд хорооны бүрэлдэхүүний тоонд тухайн Байнгын хорооны гишүүдийн 2-ны 1-ээс илүүгүй байна гэж заасан байгаа. 
Манай хоёр намын Ардын намын бүлэг, Ардчилсан намын бүлгээс ирүүлсэн нэр дэвшүүлж ирүүлсэн гишүүдийн тоо 15 болчихоод байгаа. Тэгэхээр 5 гишүүний асуудлыг зохицуулаад уншъя гэж бодож байгаа. 

Эхнийх нь асуудал, Сонгогчдын нэрийн жагсаалт, бүртгэл хяналтын дэд хорооны бүрэлдэхүүнд Ардын намын бүлгээс Ц.Батбаяр, Ж.Батсуурь, Д.Дондог, Э.Мөнх-Очир, Д.Очирбат, Н.Энхболд, Загджав гээд 7 гишүүний нэр ирсэн байгаа. Ардчилсан намын бүлгээс Алтанхуяг, Баярсайхан, Одхүү нарын нэрийг дэвшүүлсэн байгаа. Сая би хэлсэн Одхүү гишүүн шилжээд ингээд Энхболд гишүүнийг оруулах болж байгаа. Саяны нийлбэрийг аваад үзэхээр зэрэг тоо 10 болж байгаа юм. Гэхдээ бас тодорхой харьцаа байна. Миний Байнгын хорооны даргын  хувьд Ардын намын бүлгээс ирсэн 7 гишүүний 1 дээр нь зохицуулалт хийгээд Ардчилсан намын бүлгээс ирсэн Алтанхуяг, Баярсайхан дээр З.Энхболдыг оруулаад, дээр нь Тэмүүжинг оруулаад 6:4 гэсэн  харьцаагаар Сонгогчдын нэрийн жагсаалт, бүртгэл, хяналтын дэд хорооны бүрэлдэхүүнийг баталбал ямар вэ гэж санал оруулж байна. Энэ асуудал дээр гишүүд хэлэх зүйл байна уу? 10 хүний бүрэлдэхүүнтэй байх юм. Энхболд дарга

Н.Энхболд:-Бусад намаас энд хүн хэрэггүй юу? санал ирүүлээгүй юу?
Ж.Сүхбаатар:-Санал ирүүлээгүй. Албан бичиг урд нь явсан л даа. Гэхдээ Энхбат гишүүн маань сая Ерөнхийлөгч дээр уулзах гээд явж байна гэж байгаа. Хэрвээ Энхбат гишүүнийг оруулна гэвэл зохицуулалтын хэрэг гарна л даа. Ерөөсөө ингэе, бас Энхбат гишүүнийгээ оруулчихъя. 

Н.Энхболд:-2-ны 1-ээс илүүгүй гэхээр хэд байж болох вэ?

Ж.Сүхбаатар:-2-ны 1 гэхээр яг л 10-аас илүүгүй, 11 байж болохгүй болчихоод байна. Тэгэхээр хэрвээ Ардын намын бүлгээс ирсэн 7-гоос хасаад 2-ыг хасвал 5 болно. 

Н.Энхболд:-Асуудлаа сүүлд нь яаж шийдэж байх ёстой билээ? Санал хураагаад шийдэж байх ёстой юу? тэгш тоотой болчихоор бас нэг тийм асуудал гараад байх юм. 

Ж.Сүхбаатар:-10 л болж таарчихаад байгаа юм, 9 байж болно л доо.

Н.Энхболд:-11 болгочихоор нөгөө Байнгын хорооны гишүүдийн 2-ны 1-ээс илүүгүй гэхээр...

Ж.Сүхбаатар:-Илүүгүй байна гэсэн хуулийн зохицуулалттай. Гишүүд ээ, 9 гишүүнтэй болгоод Ардын намаас 5 болгоод, Ардчилсан намаас ирүүлсэн Алтанхуяг, Баярсайхан, З.Энхболд гэж оруулаад, тэгээд Энхбат гээд 9 болгочихъё. Тэр нь дээр байхаа. Тэгвэл энэ 9 бүрэлдэхүүнтэйгээр баталъя. 

Н.Энхболд:-Тэгье. Би өөрийгөө татчихъя. Батсуурь бид хоёрыг татчих.

Ж.Сүхбаатар:-За Батсуурь, Энхболд дарга хоёрыг татчихъя. Тэгээд саяны хэлдэг Энхбат гишүүнийг оруулаад. Тэгвэл энэ нэр дэвшсэн гишүүдийг Сонгогчдын нэрийн жагсаалт, бүртгэлийн  хяналтын дэд хорооны гишүүнээр батлах тухай УИХ-ын тогтоолын төслийг дэмжиж байгаа гишүүд гараа өргөнө үү. 11-ээс 9.
Өргөдөл, гомдлын дэд хорооны бүрэлдэхүүнд орох гишүүдийн талаар бас энэ дээр 15 хүн болчихоод байгаа. Монгол ардын намын бүлгээс Дондог, Ц.Батбаяр, Су.Батболд, Ж.Батсуурь, Э.Мөнх-Очир, Раш, Сүхбаатар, Ардчилсан намын бүлгээс Б.Батбаяр, Я.Батсуурь, Г.Баярсайхан, Л.Гансүх, Д.Ганхуяг, Л.Гүндалай, Х.Тэмүүжин, С.Эрдэнэ гээд 8 хүн дэвшүүлчихсэн байж байгаа. Эндээс энэ чинь 10-аас хэтэрч болохгүй учраас 7:8 гэчихсэн байна. Энийг 6:4-ийн харьцаагаар бас 10 хүнтэй болгоод, бас 9 хүнтэй болгох уу? за 9 байлгая. Энд өөр Байнгын хорооны гишүүн байж болно. Өргөдөл, гомдлынх дээр. Энийг бас 9 гишүүнтэй байхаар шийдье.

Би энд өөрөө ороод зохимжгүй байхаа. Раш гуай, бид хоёрыг хасчихъя. Ардчилсан намын бүлгээс Баярсайхан, Тэмүүжин хоёр дээр Я.Батсуурь, Одхүү хоёрыг.

За тэгвэл Өргөдөл, гомдлын дэд хорооны гишүүнээр батлах тухай УИХ-ын тогтоолын төслийг дэмжиж байгаа гишүүд  гараа өргөнө үү. 11-ээс 8. 

Энэ хоёр асуудлаар Байнгын хорооноос гарах санал, дүгнэлтийг УИХ-ын нэгдсэн хуралдаанд би өөрөө илтгэе. 

Ингээд хоёр дахь асуудлаа хэлэлцэж дууслаа.

Гурав дахь асуудал руугаа оръё. Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүдийн 2 дахь хэлэлцүүлгийг  хийе.

Асуулт асуух гишүүн байна уу? З.Энхболд гишүүн

З.Энхболд:-Засгийн газар эхний саруудын орлого бүтэхгүй байна гээд 300 тэрбумын бонд төсөв дээр нэмнэ гээд байгаа шүү дээ. Гаргаж. Одоо болохоор мөнгө илүүдээд байна. 170 тэрбум төгрөгний эх үүсвэр олчихлоо гээд яваад байх юм, аль нь зөв юм бэ? 

Ж.Сүхбаатар:-Баттөр дарга

Д.Баттөр:-300 тэрбумын бонд бүтэн жилийн хугацаанд, ялангуяа эхний улирлуудад орлого арай бага байдаг учраас улирлын чанартай төсвийн эх үүсвэрийг бүрдүүлэхэд, дутагдлыг нөхөхөд зориулсан бонд. 300 тэрбумынхаа бондын эрхийг авчихаад жилийнхээ туршид  тухайн мөнгөн урсгалаа харж байгаад хэмжээ хэмжээгээр нь бондоо зараад явах ийм асуудал. Тэгээд оны эцэст бүрэн эргэж төлөгдсөн байх ёстой ийм бонд. Одоогийн 1-р сарын орлогын хувьд манай татвар ноогдох импорт болоод нэмэгдсэн өртгийн албан татвартай холбоотой орлогууд өмнөх оны мөн үетэй харьцуулахад нэмэгдсэн байгаа. Тэгэхээр энэ 300  тэрбумын бондыг яг эхний нэг улирал, хоёр улиралд зарцуулчихна гэж ойлгохгүй. Бүтэн жилийн хугацаанд хэрэглэх ийм эрх байгаа юм.

З.Энхболд:-Би ойлгомжгүй яриад байгаа юмуу, чи ойлгомжгүй тайлбарлаад байгаа юмуу? Төлөвлөөгүй байсан 172 тэрбум төгрөгний орлого гэнэт ороод ирлээ, тиймээс цалингаа нэмье гээд байна шүү дээ. Гэтэл чи болохоор мөнгө байхгүй учраас 300-г нэмж гаргая гэж яриад байх юм. Хэрвээ нэгэнт орлого олж ирж байгаа бол бонд гаргахаа хасч болдоггүй юмуу? Төлөвлөөгүй орлого орж ирж байгаа бол.
Д.Баттөр:-Үгүй, үгүй. Ерөөсөө төсвийн алдагдлын хэмжээ төлөвлөсөн хэмжээндээ алдагдал 3 хувьтай хэвээрээ байгаа. Энэ дотроо эх үүсвэргүй буюу бондоор санхүүжүүлэх гэсэн хэсэг нь мөн эцсийн дүнгээр адилхан хэмжээнд явж байгаа, жилийнхээ дүнгээр.

З.Энхболд:-Үгүй, үгүй. Та нар төсвөө хийхдээ буруу бодчихсон юмуу, 172-ын орлого байсныг мэдээгүй байсан юмуу? 

Д.Баттөр:-Энэ танилцуулган дээр байгаа л даа. 1-р сард өмнөх оны мөн үетэй харьцуулахад...

З.Энхболд:-Би уншсан л даа, гэнэт ороод ирсэн орлого гээд байна шүү дээ. 

Д.Баттөр:-Үгүй, үгүй. Энэ цалингийн хэмжээ ч гэсэн Энхболд гишүүн ээ, энэ 172 тэрбум бол 1-р сард тэр чигээрээ ороод ирж байгаа юм биш. Та мэдэж байгаа, сар сардаа 10 гаруй тэрбумаар цалин дээр нэмэгдээд явна. Энэ хэмжээгээрээ 1-р сарын байдлаар татвар ноогдох импорт энэ хэмжээгээр нэмэгдэж, орлогын эх үүсвэр байгаа юмаа гэж тооцоолол хийсэн.

З.Энхболд:-Хоёрдугаар асуулт, инфляцийн нөлөөллөө бодсон уу? одоо нэмээд хаячихаар  инфляц 2 сарын сүүлээр хэд болох юм, 3 сарын сүүлээр хэд болох юм, 4, 5, 6 сар гээд. Хамгийн өндөр хүү чинь хэзээ юм? Өнгөрсөн жил 14-тэй байлаа шүү дээ. Энэ жил хэд болох юм. Тэр хэд болох нь саруудад яаж хуваагдаж байгаа юм бэ? инфляцийн инфактыг бодох ёстой шүү дээ, та нар. Засаг манайд хамаагүй гээд яваад байж болохгүй шүү дээ.

Д.Баттөр:-Манай улсын инфляцийн хамгийн томоохон нөлөө үзүүлдэг зүйл нь хэрэглэгчдийн хүлээлт байдаг. Ер нь бид нарын тооцоолсноор одоогийн цалингийн санг 10 хувиар нэмэгдүүлэхэд инфляц 1 хувиар нэмэгдэнэ гэсэн тооцоо байгаа. Тэгэхээр инфляц энэ хэмжээгээр нэмэгдэх байх. Тэгэхдээ огцом савлаж цалингийн хугацааг наашлуулж, цалинг 3 сард наашлуулж олгосноор инфляц огцом өсч, савлана гэсэн тийм тооцоо байхгүй.
Ж.Сүхбаатар:-Өөр асуулт асуух гишүүн алга байна. Санал  хэлэх гишүүн байна уу? Сайханбилэг дарга
Ч.Сайханбилэг:-Өглөө чуулганы нэгдсэн хуралдаан дээр хэлчихсэн. Дахиад бас протоколд үлдээх маягаар хэлэх гээд байгаа юм. Инфляцаа бодолцох тийм шийдвэрийг хоёр нам хамтарсан ажлын хэсэг гаргаад ажиллаж байхдаа нэлээн ярьж байсан. Тэр нь жаахан бүдгэрчихлээ. Улс төрөө бодох уу, улс орноо бодох уу гэдэг юмнууд ярьж байсан. Өнөөдөр жаахан байр нь солигдчихсон. 
Хоёрдугаарт, 172 тэрбумын нэмэлт орлого байхгүй л дээ, тэрнийг хаа хаанаа мэдэж байгаа. Энийг нэмэхийн тулд л нэмээд орлогоо нэмээд орж ирж байгаа. Сангийн яамныхан ч өөрсдөө сайн ойлгож байгаа. Тийм учраас Энхболд гишүүний асуултанд ч гэсэн хариулахдаа бас хүндрээд байгаа. Бүгдээрээ мэдэж байгаа. Оны эцэст асуудал болно, энэ өөрөө. Тэртээ тэргүй орлого нь энэ хэмжээгээр тасалдана. Ер нь төрийн ажил, төрийн асуудалд 14-р Людовик хаан хэлж байсан гэсэн. Миний дараа галав юүлсэн ч яахав гэдэг шиг яг тэрэн шиг иймэрхүү байдлаар л хандахгүй байвал уг нь сайн байгаа юм. Тэгээд 7 сарын 1-нд сонгууль болоод дуусчихсан байна. Шинэ Засгийн газар байгуулагдана. Тэр нөхдүүд энэ ялсан нам нь 172 тэрбумын асуудалтай л нүүр тулна гэдэг ийм байдлаар л энэ асуудалд төсвийн тодотгол явж байна шүү гэдгийг л хэлэхийг хүсээд байгаа юм. Тийм учраас эргээд бас протоколд тэмдэглүүлэхийг хүсч байна. Өөр санал байхгүй.

Ж.Сүхбаатар:-Лүндээжанцан дарга

Д.Лүндээжанцан:-Анх төсөв өргөн баригдахдаа яг энэ одоогийн нөхцөлөөр орж ирсэн. Тэгээд яриад орлого дайчлах зүйл дээр нь ажиллаад 3 хувийн алдагдалтай төсөв ороод ирсэн байна. Орлогын эх үүсвэрийг дайчлах бололцоо гарлаа гэдэг юм л эрж хайж байгаа юм байна. Хамгийн гол нь энэ өөр янз бүрийн байдлаар манай хорооны зүгээс гэдэг юмуу, харьяа байгууллагын гэдэг юмуу, төсвийн тодотголын асуудал бахгүй. Энэ хүрээнд нь дэмжээд явуулбал яасан юм бэ гэдэг ийм саналтай байна.

Ж.Сүхбаатар:-Би бас гишүүнийхээ хувьд хэлэхэд 3 талын зөвшлийн асуудлаар асуудал орж ирж байна гээд яриад байгаа юм л даа. Тэгэхээр энэ Засгийн газар гэж юу вэ, Үйлдвэрчний эвлэл гэж юу вэ, ажил олгогч эзэд, УИХ гэж юу вэ гэдэг энэ дээрээ ер нь цаашдаа механизмаа зөв болгож авахгүй бол Засгийн газар 3 талтай юмаараа тохирчихсон гээд УИХ-д өгдөг. Нөгөөдүүл нь УИХ-аа шахаж шаарддаг. Тэгээд одоогийн явж байгаа юман дээр бодвол бодмоор л юм шиг байгаа юм. Энэ дээр механизм нь ерөнхий энэ зарчим нь байна байх. Гэхдээ энийгээ шийддэг тэр юман дээр арай өөр боловсронгуй юм явуулахгүй бол манай гишүүдийн, зарим улсууд хэлээд байгаа шүү дээ. УИХ нь асуудлаа шийдэх юмуу, эсвэл Засгийн газар нь, бусад улсууд нийлж байгаад асуудлаа хамтарч тавьж байгаа юм шиг тулгалт шаардлагаар явах юмуу гэдэг нэг ийм асуудал өөрийн эрхгүй гараад байгаа юм. Цаашдаа ер нь Үйлдвэрчний эвлэлийн тухай хууль гээд байна шүү дээ. Бараг 20 жил өөрчлөгдөөгүй. Энэ үйлдвэрчний эвлэлийн эрхүүдийн тухай хуулийг ер нь Монгол Улсын Их Хурал өөрөө авч үзэх ёстой юм шиг байгаа юм. Хөдөлмөрийн хууль. Энэ хүрээндээ энэ механизмыг би бас энийг боловсронгуй болгох нь зүйтэй байхаа. Тэгэхгүй бол ингээд сая Сайханбилэг дарга хэлж байна. Улс төрөө бодох уу, улс орноо бодох уу гэж байна. Мэдээж улс Монголоо л бодож таараа л даа. Тэгэхээр тэр талынх нь механизмыг гол нь энэ хуулиудад нь суулгах хэрэгтэй байх.
Ингээд өөр асуулт, санал хэлэх гишүүн байхгүй учраас Монгол Улсын 2012 оны төсвийн тухай хуульд нэмэлт, өөрчлөлт оруулах тухай, Нийгмийн даатгалын сангийн 2012 оны төсвийн тухай хуульд өөрчлөлт оруулах тухай хуулийн төслүүдийн 2 дахь хэлэлцүүлгийг  хийхийг дэмжье гэсэн томъёоллоор санал хураалт явуулъя. 11-ээс 7.

Ингээд Төсвийн байнгын хороонд явуулна. Ингээд дэмжигдэж байна. 

Өнөөдрийн хэлэлцэх 3 асуудлаа хэлэлцэж дууслаа. Байнгын хорооны гишүүддээ баярлалаа.

Соронзон хальснаас буулгасан:

ХУРАЛДААНЫ ТЭМДЭГЛЭЛ

ХӨТЛӨГЧ

